
SUĠĠERIMENTI 

Il-Kumitat għall-Industrija, ir-Riċerka u l-Enerġija jistieden lill-Kumitat għall-Affarijiet 

Barranin, bħala l-kumitat responsabbli, biex jinkorpora s-suġġerimenti li ġejjin fil-mozzjoni 

għal riżoluzzjoni tiegħu: 

Il-Parlament Ewropew, 

– wara li kkunsidra t-Titolu V tat-Trattat dwar l-Unjoni Ewropea (TUE), b’mod partikolari 

l-Artikoli 21, 42, 45 u 46 tiegħu, u l-Artikoli 173, 179, 180, 181, 182, 183, 184, 185, 186, 

187, 188, 189, 190 u 352 tat-Trattat dwar il-Funzjonament tal-Unjoni Ewropea (TFUE) u 

l-Protokoll Nru 10 (ġdid) tiegħu, 

– wara li kkunsidra d-Direttiva 2009/81/KE dwar il-koordinazzjoni tal-proċeduri għall-għoti 

ta’ ċerti kuntratti ta’ xogħlijiet, provvisti u servizzi minn awtoritajiet jew entitajiet 

kontraenti fl-oqsma tad-difiża u s-sigurtà, 

– wara li kkunsidra r-riżoluzzjonijiet tiegħu tal-10 ta’ April 2002 dwar l-industriji tad-difiża 

Ewropej u tal-14 ta’ Diċembru 2011 dwar l-impatt tal-kriżi finanzjarja fuq is-settur tad-

difiża,  

– wara li kkunsidra l-Komunikazzjoni tal-Kummissjoni tal-24 ta’ Lulju 2013 bit-titolu “Lejn 

settur tad-difiża u tas-sigurtà aktar kompetittiv u effiċjenti” (COM(2013)0542), il-

pożizzjonijiet rilevanti tal-Kunsill, b'mod partikolari d-dikjarazzjoni tiegħu dwar it-tisħiħ 

tal-kapaċitajiet tas-sigurtà u d-difiża, u diversi konklużjonijiet tal-Kunsill Ewropew, 

b’mod partikolari dawk tat-13 u l-14 ta’ Diċembru 2012 dwar il-Politika ta’ Sigurtà u ta’ 

Difiża Komuni, 

– wara li kkunsidra t-Trattati ta’ Lancaster House, u b'mod partikolari t-Trattat ta’ 

Kooperazzjoni fil-qasam tad-Difiża u tas-Sigurtà bejn ir-Repubblika Franċiża u r-Renju 

Unit tal-Gran Brittanja u l-Irlanda ta’ Fuq, iffirmat fit-2 ta’ Novembru 2010; 

– wara li kkunsidra l-proposta tal-President Herman Van Rompuy biex issir laqgħa speċifika 

tal-Kunsill Ewropew dwar il-kwistjonijiet tas-sigurtà u d-difiża fid-19 u l-

20 ta’ Diċembru 2013, 

– wara li kkunsidra l-Artikoli 48 u 50 tar-Regoli ta’ Proċedura tiegħu, 

Introduzzjoni 

1. Jemmen li, fil-kuntest ta' dinja li qed tinbidel u kriżi ekonomika u finanzjarja bla 

preċedent, l-Ewropej, uniti b'valuri u destin komuni, jeħtieġ ikunu kapaċi jiddefendu ż-

żona tal-UE u għandhom jirrikonoxxu r-responsabilità strateġika tagħhom; iqis li l-Istati 

Membri għandhom għalhekk, b'mod partikolari, isaħħu l-kooperazzjoni industrijali 

Ewropea bil-għan li jiżguraw kemm jista' jkun awtonomija strateġika, billi jiżviluppaw u 

jipproduċu kapaċitajiet militari u ta' sigurtà effiċjenti bl-użu tat-teknoloġiji l-aktar 

avvanzati; 

2. Jinnota li l-kriżi ekonomika u finanzjarja kif ukoll it-tnaqqis fil-baġit tad-difiża tal-

maġġoranza tal-Istati Membri għandhom ir-riskju li jwasslu għal tnaqqis, telf jew 

dewmien konsiderevoli fil-programmi ta' riċerka u innovazzjoni teknoloġika ta’ kważi l-

Istati Membri kollha, u dan probabbilment ser ikompli jaffettwa l-industrija tad-difiża 

Ewropea u l-progress xjentifiku tal-Unjoni f’dan il-qasam; jenfasizza li hemm ir-riskju li 

din is-sitwazzjoni tissarraf f’telf ta’ impjiegi fuq terminu medju u twil u f'telf ta' kapaċità u 

għarfien industrijali; 

3. Jitlob aktar kooperazzjoni u identifikazzjoni tal-ħtiġijiet tat-teknoloġija tad-difiża sabiex 

ikun jista' jiġi indirizzat it-theddid ġdid u li qed jinbidel għas-sigurtà tal-UE; iqis li huwa 

importanti għall-Istati Membri li jżidu l-kooperazzjoni biex iwieġbu għall-isfidi 

industrijali u jinnota li l-limitazzjonijiet baġitarji u l-kompetizzjoni globali li dejjem qed 

tiżdied ifissru li l-UE teħtieġ sħubijiet interni u raggruppamenti oħra kif ukoll 

kondiviżjoni tal-kompiti; 

4. Għandu l-fehma li biex ikun hemm bażi industrijali u teknoloġika tad-difiża Ewropea 

permanenti u kompetittiva hemm bżonn tal-prerekwiżiti li ġejjin: awtonomija meta jsiru 

valutazzjonijiet u meta jittieħdu deċiżjonijiet; libertà ta' azzjoni; sigurtà tal-provvista; u 

aċċess għat-teknoloġija u għarfien fl-użu tagħha; 

5. Jinnota li minkejja l-kriżi u t-tnaqqis baġitarju, iċ-ċittadini Ewropej għadhom qegħdin 

jitolbu koordinazzjoni u kooperazzjoni Ewropea fid-difiża u fl-industrija, li huma jqisu 

bħala fattur li jippromwovi s-sigurtà, l-effiċjenza u t-tfaddil; 

6. Jilqa' l-proposta tal-President tal-Kunsill Ewropew, Herman Van Rompuy, li jistieden lill-

Kapijiet ta’ Stat jew ta’ Gvern biex jistabbilixxu l-linji gwida, il-prijoritajiet politiċi 

ġenerali, u l-iskedi ta’ żmien għall-UE fil-qasam tas-sigurtà u d-difiża u b'mod partikolari 

fir-rigward tal-bażijiet teknoloġiċi u industrijali; 

7. Jirrikonoxxi l-importanza tal-industriji tad-difiża Ewropej għall-innovazzjoni u t-tkabbir, 

li jagħtu lok, direttament u indirettament, għal madwar 400 000 impjieg fl-Unjoni; 

jissottolinja li filwaqt li l-ekonomija tad-difiża Ewropea qed tiffaċċja diversi sfidi, hemm 

bżonn ta' approċċ ġdid li jevita d-duplikazzjoni u li jwassal għal ekonomiji ta' skala akbar 

u iżjed kompetizzjoni industrijali; 

Politika Industrijali 

8. Jemmen li wasal iż-żmien li jiġi promoss approċċ volontarju sabiex tittieħed azzjoni dwar 

il-frammentazzjoni tas-suq tad-difiża industrijali Ewropew, jiġi kkonsolidat aktar (u 

tinbeda l-armonizzazzjoni) fir-rigward tad-domanda, il-provvista, ir-regoli u l-istandards u 

li wasal ukoll iż-żmien li jsir investiment f’politika industrijali integrata sostenibbli 

bbażata fuq ir-riċerka, l-innovazzjoni, l-effiċjenza akbar tar-riżorsi, strateġija għall-

materja prima, it-tisħiħ tal-SMEs u l-iżvilupp ta’ netwerks reġjonali. jappoġġja bis-sħiħ l-

isforzi tal-Kummissjoni biex issaħħaħ is-suq intern tad-difiża u tas-sigurtà permezz ta' 

assistenza adegwata lill-SMEs li għandhom rwol importanti fl-innovazzjoni, fl-iżvilupp ta' 

kapaċitajiet speċjalizzati u teknoloġiji tal-ogħla livell u l-ħolqien ta’ impjiegi skont l-

istrateġija “Ewropa 2020”; 

9. Hu tal-fehma li l-użu ta’ standards ċivili-militari Ewropej fis-settur tad-difiża jsaħħaħ 

b’mod sinifikanti l-kooperazzjoni u l-interoperabbiltà bejn l-armati Ewropej u jtejjeb il-

kompetittività tal-industrija Ewropea fil-qasam tat-teknoloġiji emerġenti; 

10. Hu tal-fehma li n-natura speċifika ħafna tas-swieq tad-difiża għandha tiġi rikonoxxuta fid-

dawl tal-kontroll tal-esportazzjoni u l-obbligi tal-antiproliferazzjoni u r-rekwiżiti stretti ta' 

kunfidenzjalità li japplikaw, u l-fatt li n-numru ta' kumpaniji li jfornu lis-suq huwa limitat 

u li d-domanda tiġi kważi esklussivament mill-gvernijiet; 

11. Jemmen li l-istabbiliment u l-iżvilupp ta' bażi industrijali kompetittiva tad-difiża Ewropea 

għandha tkun waħda mill-prijoritajiet strateġiċi tal-UE peress li mhux biss issaħħaħ it-

tkabbir ekonomiku u toħloq impjiegi b'ħiliet għolja, iżda tkun ukoll element ewlieni tal-

kapaċità tal-Ewropa biex tiżgura s-sigurtà taċ-ċittadini tagħha u tipproteġi l-valuri u l-

interessi tagħha; 

 

12. Jemmen li l-industrija tad-difiża hija speċifika ħafna fin-natura tagħha, minħabba żvilupp 

tal-prodotti li jieħu fit-tul u l-ħtieġa li jinżammu sistemi fis-servizz għal bosta deċennji, 

spejjeż sostanzjali u li dejjem jiżdiedu tal-programmi u fl-aħħar il-fatt li l-

kummerċjalizzazzjoni tal-prodotti tiddependi ħafna fuq il-gvernijiet tal-Istati Membri; 

13. Jappoġġja l-potenzjal u jinkoraġġixxi l-użu doppju tal-prodotti tal-industriji tas-sigurtà u 

tad-difiża, partikolarment fl-oqsma tal-ispazju, tal-baħar, tal-avjazzjoni u tat-

telekomunikazzjonijiet; jenfasizza li l-industrija tad-difiża hija motivatur ewlieni biex 

aktar ’il quddiem jintużaw teknoloġiji avvanzati għal skopijiet kummerċjali 

14. Jistieden lill-Kunsill Ewropew jirrikonoxxi li l-Bażi Industrijali u Teknoloġika tad-Difiża 

Ewropea (EDTIB) hija essenzjali biex tinżamm awtonomija strateġika fl-Ewropa permezz 

tal-produzzjoni ta' tagħmir affidabbli, effikaċi u ta' kwalità għolja; 

15. Iħeġġeġ lill-Kunsill Ewropew jagħti l-appoġġ kollu possibbli lill-EDTIB, u, għal dak l-

għan, l-ewwel u qabel kollox jiddefinixxi b'mod aktar ċar il-kamp ta' applikazzjoni tagħha, 

partikolarment fir-rigward ta' dawk involuti billi jagħtihom status speċjali, dak ta’ 

Operaturi Ekonomiċi tad-Difiża fl-Ewropa (OEDEs);  

16. Jitlob li l-OEDEs jingħataw dak l-istatus minħabba l-valur miżjud li jagħtu lill-Ewropa 

kemm mill-aspett teknoloġiku kif ukoll dak soċjoekonomiku; għalhekk iqis li huma biss 

dawn l-operaturi ekonomiċi tad-difiża fl-Ewropa li għandhom jibbenefikaw mill-

programmi Ewropej; 

17. Jemmen li l-kunċett ta’ "Operaturi Ekomomiċi tad-Difiża fl-Ewropa" għandu jiġi 

rikonoxxut u li għandhom jiġu sodisfatti kriterji raġonevoli relatati mal-impjiegi, l-

għarfien xjentifiku u teknoloġiku, it-teħid ta’ deċiżjonijiet u l-produzzjoni fi ħdan l-UE bl-

għan li jiġu protetti; 

18. Hu tal-fehma li l-Ewropej għandhom jerġgħu jniedu programmi ewlenin maġġuri billi 

jibbażaw aktar fuq l-Aġenzija Ewropea għad-Difiża, li ma tintużax biżżejjed u ma 

għandhiex biżżejjed finanzjament; iqis li huwa essenzjali li nitgħallmu mil-lezzjonijiet tal-

operazzjonijiet konġunti reċenti li wrew vantaġġi iżda kixfu wkoll nuqqasijiet, pereżempju 

fil-qasam tat-trasport bl-ajru strateġiku u tattiku, l-osservazzjoni tal-arju (b'mod partikolari 

l-ajruplani bla pilota) u tal-ispazju; 

19. Jistieden lill-Istati Membri jiżviluppaw il-bażijiet industrijali u teknoloġiċi tad-difiża 

tagħhom u ċ-ċentri ta’ eċċellenza fuq teknoloġiji ewlenin, u jipprovdulhom mekkaniżmi 

ta’ governanza korporattiva effikaċi fi ħdan l-Unjoni Ewropea, biex b'hekk isaħħu l-

interdipendenza bejn dawn il-faċilitajiet; 

20. Iqis li, fid-dawl tal-esperjenzi tal-passat, il-kondiviżjoni tal-attivitajiet ta’ żvilupp u ta’ 

produzzjoni fil-kuntest tal-programmi konġunti ta’ armi għandha tiġi organizzata 

strettament skont il-prinċipju tal-effiċjenza industrijali u l-prestazzjoni ekonomika, sabiex 

jiġu evitati d-duplikazzjoni u ż-żieda kontinwa tal-ispejjeż; 

21. Jistieden lill-Istati Membri u lill-Kummissjoni Ewropea jnaqqsu kemm jista’ jkun l-ostakli 

regolatorji żejda, itejbu d-djalogu bejn l-impriżi tad-difiża u jippromwovu r-

razzjonalizzazzjoni tagħhom sabiex ikunu jistgħu jakkwistaw it-tagħmir l-aktar adattat 

għall-ħtiġijiet tagħhom fejn jidħlu l-prestazzjoni u l-ispejjeż; 

22. Għandu l-fehma li l-kwistjonijiet li jikkonċernaw lill-industrija tad-difiża Ewropea ma 

jistgħux ikunu limitati għall-formazzjoni tas-suq tat-tagħmir tad-difiża Ewropew, u li 

għalhekk għandu jkun hemm l-għażla ta' mekkaniżmi ta' politika pubblika biex jiżguraw l-

iżvilupp ta' teknoloġiji tad-difiża ewlenin;  

Sigurtà tal-provvista industrijali 

23. Jenfasizza li f'dan il-qasam is-sigurtà tal-provvista hija kruċjali f'każ ta' kriżi; jenfasizza li 

hemm bżonn li tissaħħaħ il-konsultazzjoni bejn l-Istati Membri sabiex jimplimentaw 

politika Ewropea fit-tul tas-sigurtà tal-provvista, partikolarment għall-materjali strateġiċi, 

permezz tal-analiżi tar-riskji u tal-ħtiġijiet u kapaċità teknoloġika u industrijali; 

Riċerka u innovazzjoni 

24. Jenfasizza l-importanza tar-riċerka u l-innovazzjoni fis-settur tad-difiża u s-sigurtà u l-

importanza tal-programm ta’ riċerka Orizzont 2020; b'mod partikolari, is-seba' sfida 

soċjetali ddedikata lil "Soċjetajiet sikuri: il-protezzjoni tal-libertà u s-sikurezza tal-Ewropa 

u taċ-ċittadini tagħha"; jenfasizza l-importanza li titrawwem il-kooperazzjoni 

multinazzjonali fost l-Istati Membri u l-aġenziji rispettivi tagħhom f'dan il-qasam; 

jemmen, li minħabba l-livell għoli ta' kunfidenzjalità inerenti għar-riċerka innovattiva 

għall-industrija tad-difiża, huwa vitali li tiġi ffinanzjata tali riċerka b'mod relatat mal-

ħtiġijiet; jemmen, f'dan il-kuntest, li għandu jitqies l-istabbiliment ta' Istitut tad-Difiża u 

tas-Sigurtà Ewropea fil-qafas tal-JRC; 

25. Ifakkar li, f'Novembru 2007, il-Ministri għad-Difiża Ewropej qablu dwar parametri ta’ 

referenza kollettivi biex iżidu n-nefqa għar-riċerka u t-teknoloġija b’rabta mad-difiża għal 

2 % tan-nefqa kollha għad-difiża u biex iġibu n-nefqa kollaborattiva Ewropea għar-riċerka 

u t-teknoloġija b’rabta mad-Difiża għal livell ta' 20 %; 

26. Jappoġġja lit-Task Force tad-Difiża, li tinkludi l-Kummissjoni Ewropea, is-Servizz 

Ewropew għall-Azzjoni Esterna (SEAE) u l-Aġenzija Ewropea għad-Difiża (EDA), fl-

isforzi tagħha biex tiżgura li mir-riżultati tar-riċerka tal-programm Orizzont 2020 tkun 

tista’ tibbenefika wkoll ir-riċerka relatata mal-innovazzjoni fil-qasam tad-difiża u biex 

tottimizza s-sinerġiji bejn l-applikazzjonijiet ċivili u militari; jitlob ukoll biex jiġu 

esplorati modi biex jintuża l-finanzjament pubbliku-privat permezz tal-ħolqien ta’ impriżi 

konġunti, skont l-Artikolu 187 tat-TFUE; 

27. Ifakkar li l-Artikolu 179 tat-TFUE jitlob lill-Unjoni tippromwovi l-attivitajiet kollha ta' 

riċerka meqjusa neċessarji bis-saħħa tat-Trattati; 

28. Jenfasizza l-ħtieġa li jiġu esplorati opportunitajiet ta' kooperazzjoni u akkomunament fl-

oqsma tar-riċerka u l-innovazzjoni fl-ogħla livell teknoloġiku (speċjalment fid-dawl ta' 

investimenti li dejjem qed jiżdiedu permezz ta' ekonomiji emerġenti f'dan il-qasam) u biex 

jiġu protetti b'mod effikaċi f'politika komuni tal-proprjetà intellettwali r-riżultati tar-

riċerka fil-qasam tad-difiża, li jeħtieġu jiġu salvagwardjati sew; jemmen li għandu jitqies 

rwol possibbli għall-EDA f'dan il-qasam; iqis li l-EDA għandha tkun tista' tiffaċilita, fi 

stadju bikri, il-kooperazzjoni teknoloġika u industrijali futura bejn is-sħab tal-UE; 

29. Jissottolinja l-importanza tas-sinerġiji bejn ir-riċerka ċivili u r-riċerka militari fl-oqsma 

b’valur miżjud għoli; jenfasizza li, filwaqt li jitqies li ċerti proġetti għandhom l-aktar użi 

ċivili u oħrajn huma kwistjonijiet sovrani, il-possibilità ta' użu doppju aktar effikaċi tista' 

tiġi esplorata bl-għan tal-akkomunament tal-ispejjeż, peress li dawn huma setturi li 

joħolqu t-tkabbir u l-impjiegi; jenfasizza wkoll li tali sinerġiji jistgħu jieħdu wkoll il-

forma ta' provvista konsolidanti minn sorsi Ewropej privati għal swieq disponibbli; 

30. Iqis li politika tad-difiża industrijali Ewropea għandu jkollha l-għan li tottimizza l-

kapaċitajiet tal-Istati Membri billi tikkoordina l-iżvilupp, l-użu u ż-żamma ta’ varjetà ta’ 

kapaċitajiet, installazzjonijiet, tagħmir u servizzi sabiex titwettaq firxa wiesgħa ta’ 

kompiti, anke l-missjonijiet l-aktar eżiġenti; li ssaħħaħ l-industrija Ewropea tad-difiża; li 

tippromwovi l-kooperazzjoni fil-qasam tar-riċerka u tat-teknoloġija u tiżviluppa 

programmi ta’ kooperazzjoni fil-qasam tat-tagħmir; 

31. Jistieden lill-Istati Membri jistabbilixxu pjattaforma adattata biex jidderieġu r-riċerka fil-

qasam tad-difiża lejn l-isfera ċivili billi jagħtu attenzjoni lil applikazzjonijiet għat-

teknoloġiji avvanzati; 

32. Jistieden lill-Istati Membri jidderieġu wkoll ir-riċerka fil-qasam tad-difiża lejn il-ġestjoni 

tad-diżastri naturali (matul dawn l-aħħar erbgħin sena, in-numru ta’ diżastri naturali fl-

Ewropa żdied b’erba’ darbiet); 

Spazju 

33. Jinsab konvint li s-settur tal-ispazju jikkontribwixxi għall-awtonomija strateġika tal-UE u 

li l-possibilità għall-Istati Membri li jkollhom aċċess indipendenti għandha rwol vitali fil-

qasam tad-difiża u s-sigurtà; jenfasizza l-importanza li tinżamm l-eċċellenza ta’ din l-

industrija teknoloġikament innovattiva u effiċjenti sabiex tkun żgurata l-indipendenza 

teknoloġika tal-Unjoni Ewropea; 

34. Jilqa’ l-ħolqien u l-iżvilupp ta’ sistema satellitari Ewropea (Galileo, Copernicus u 

EGNOS); jenfasizza li l-iżvilupp ta’ tali sistema ser jagħti spinta kbira mhux biss lill-

industrija spazjali iżda anke lill-awtonomija tal-Ewropa u jirrappreżenta opportunità biex 

jiġi żviluppat komponent kritiku tal-bażi industrijali u teknoloġika tad-difiża Ewropea; 

35. Jenfasizza l-ħtieġa li tiġi protetta l-infrastruttura spazjali Ewropea billi tiġi żviluppata l-

kapaċità tagħha ta’ monitoraġġ tal-ispazju u ta’ sorveljanza tal-oġġetti fl-orbita (SST); 

ICT u sikurezza informatika 

36. Jistieden lill-Istati Membri u l-Kummissjoni biex jiżguraw li t-teknoloġija tal-informatika, 

il-komponenti użati u l-programmi tal-kompjuter ikunu ddisinjati u prodotti fl-UE skont 

speċifikazzjonijiet konformi mar-rekwiżiti tal-UE fil-qasam tar-reżistenza għall-attakki 

ċibernetiċi; 

37. Jirrimarka li l-era diġitali toffri sfidi akbar għas-sigurtà u s-sikurezza tal-infrastruttura u t-

teknoloġija, u għalhekk jenfasizza l-ħtieġa ta’ kooperazzjoni akbar u skambju ta’ għarfien 

bejn l-Istati Membri, minn naħa, u bejn l-Unjoni Ewropea u s-sħab ewlenin tagħha mill-

oħra; 

38. Jenfasizza l-importanza li jitfasslu standards Ewropej fil-qasam tal-ICT u tas-sikurezza 

ċibernetika u li dawn jiġu integrati mal-istandards internazzjonali; 

39. Jistieden lill-Kummissjoni u lill-Istati Membri jikkooperaw flimkien biex jiżguraw li s-

sikurezza ċibernetika tkun element prinċipali u għalhekk għandha tkun partikolarment 

promossa permezz tar-riċerka u l-innovazzjoni fis-settur tas-sikurezza u tad-difiża u 

għandha tkun parti mill-istrateġija għal żmien qasir, medju u fit-tul; 

40. Jistieden lill-Kummissjoni u lill-Istati Membri biex iqisu sistematikament l-isfidi għas-

sikurezza ċibernetika fil-programmi Ewropej ċivili jew militari, eżistenti u tal-futur 

(Galileo, Copernicus, Ajru Uniku/SESAR, eċċ); 

Kooperazzjoni dwar l-interoperabilità 

41. Jemmen li huwa vitali li l-kapaċitajiet tad-difiża tal-Istati Membri jkunu jistgħu jintużaw 

bl-aħjar mod fl-operazzjonijiet konġunti; 

42. Jinnota l-importanza tal-interoperabilità u jenfasizza li l-istandardizzazzjoni se jkollha 

impatt pożittiv fuq il-kompetittività tal-industrija tad-difiża Ewropea, fuq l-effikaċja tat-

tagħmir u l-livelli tal-ispejjeż ta' manutenzjoni u operazzjonali; 

43. Jilqa’ l-proposti tal-Kummissjoni Ewropea dwar l-istandardizzazzjoni, u jistieden lill-

Kunsill Ewropew biex jinnota dan u jressaq proposti konkreti f’dan il-qasam; 

Teknoloġija 

44. Jemmen li l-industrija tad-difiża fl-UE għandha żżomm livell għoli ta’ innovazzjoni kemm 

fl-aspett militari kif ukoll fl-aspett ċivili tagħha, sabiex tindirizza t-theddidiet u l-isfidi 

kollha li se jkollhom jiffaċċjaw l-Istati Membri u l-UE fis-snin li ġejjin, billi tibbaża fuq l-

avvanzi teknoloġiċi l-aktar promettenti, sew jekk jiġu żviluppati speċifikament għad-

difiża, sew għal applikazzjonijiet ċivili; 

45. Jistieden lill-Istati Membri jużaw il-bażi industrijali u teknoloġika tad-difiża Ewropea biex 

isaħħu l-awtosuffiċjenza tal-UE f’dawn is-setturi ewlenin tal-infrastruttura. 

Konklużjoni 

46. Jistieden lill-Kunsill Ewropew, mingħajr ma jieħu rwol leġiżlattiv, biex jagħti lill-UE 

l-impetu meħtieġ u jiddefinixxi l-linji gwida u l-prijoritajiet politiċi ġenerali għat-tisħiħ tal-

Bażi Industrijali u Teknoloġika tad-Difiża Ewropea (EDTIB), li hija strument essenzjali 

sabiex il-popli u ċ-ċittadini Ewropej, magħquda permezz ta' destin komuni, jingħataw 

garanzija ta' paċi, sigurtà u sikurezza, sabiex ikunu jistgħu jiddefendu l-valuri u l-post tal-

Ewropa fid-dinja. 

